
 



Veurwoord. 

 

 

As heel jong is Martin Wichink begunn met ut schriem 

van verhalen. 

 

Ut gaf hem de meugelijkheid um tiedens ut schrijven 

zich terugge te trekken in zien eigen deur letters en 

woorden gevisualiseerde wereld. 

 

Disse “verzameling verhaalen” is un bundeling 

“ongesleppen” emoties uut ut dagelijkse laeven, 

vormmegeem in verhalen en gedichten van disse 

prieswinnende auteur.  

 

Disse prachtige saamgestelde bundel van Martin’s 

meest toonaangeemde teksten, geft de laezer un 

verfrissende unieke kiek op de wereld. 

 

Disse verhaalen is ut derde verzamelingsbundel welke 

op disse maniere in openbaarheid kump en is 

ontstaone uut zijn passie veur schriem.  

 

 

Martin Wichink. 



Inhould van disse verzameling verhalen: 

 

Braand in Hoarle. 

De braand gebeurde vlak veur oonse huus. Aj dan ziet 

hoevölle volk der op of kump.  

 

De pas en de biepas. 

De ingang van de pas möss verlegd wun. Det hat nog 

heel wat vuute in de aarde. 

 

Feest in Hoarle. 

Wie hoalt in Hoarle weh van un feestje. Ma in 

Coronatied giet ut tog net aans. 

 

Hard of hart. 

Wie bint hard e’raakt, ma stelt oons ok heel 

ruumdenkend op. 

 

Kei’jen. 

Ie komt nog weh is verschillende kei’jen teegen in ut 

bos. Ik loat oe hier kennis maaken met enkele 

veurbeelden. 

 

Wens oe völle wille bie ut leazen van de verhaalen. 

 



Bràànt in Hoarle. 

 

Gister-oamd was’t weer is raak.  

De brààndweerwaag’n kump met de sirènus an,bie 

ôôns de straote in riejen. 

Zie ried de zietweg in vlak veur ôôns huus en doar húlt 

ut kabaal ôk gelieke op.  

Dan is de bràànt dus kot bie, konstateer ik dan ôk a 

snel. 

  

Zo as goeje buur ut beheurt te doene, ging ik der’ôk 

direkt hen kieken. Ma der was nie völle te ziene.  

Völle rook kwààmp der uut de skoorsteenpiepe met af 

en toe kléne vlammegies.  

“Hee buurman. Kom ie ôk ém kiek’n?” Het is Gaitie van 

de koolsmid, die det zeg. Den stied ààltied met de 

neuze veurán. 

 

 “Hep ze wéh de piepe schoone löät’n maak’n int 

noajoar? “  

Weer is ut Gaitie die det vröäg. Hij mut ôk altied alles 

weet’n. Ut maakt um ôk nie uut wie der noe veur um 

steed, ásse má antwoord krég op ziene vröäg’n. Zo 

veruumte wéh ziene kennis. 

 



Em later heur ie wéh dat dit ut geval isse wes. Aàns kö-j 

mooi veur de köss’n opdrëäj’n , die de brààntweer 

héffe maakt. Teminste ák Gaitie mütte geleumm. 

Det wette dan ôk wéh weer. 

 

Noe der verder niks apats te ziene is, goa ik ôk op 

huus’an. Koffie drink’n doek later nog wéh un keer 

sààm met Gaitie. Dan heur ik dan wéh weer de lààste 

nieuwgies. 

 

 

 

 

 

 

 

 

 

 

 

 

 

 

 

 



De pas en de biepas. 

 

Tjonge jonge wat un veraanderingen in Hoarle 

allemoal. Noe is der a weer un nie’je rondweg der bie 

e’kum of heb ie det nog nie e’zeene. Muj ma is goan 

kieken bie de ingang van de pas. Doar hebt ze de 

ingang veraanderd. Eigeluk is ut weh un bettie vremd. 

Noa de groote boern opstaand in Hoarle, mös 

staatsbosbeheer de weg weh aans neer leng bie de pas. 

De oplossing die ze noe bedach hept is eigenlijk zo gek 

nog nie, ma leze in de kraante dat dit ma tiedelijk is. 

Woarumme vroag ie oe dan of? Zoln ze tevölle geld 

hem, dat ze doar zo met smiet? As ze noe meteene ut 

weilaand noast de huidige parkeerplaatse der bie pakt 

die ze noe ok a gebruukt, dan zol ie doar eene groote 

parkeerplaatse van kunnen maaken, net zo as ze 

eigenluk op de enk van plan waan.  Ma dan noe in ut 

bos zelf. Aj dan achteran meteen zorgt dat de peerde 

doar uut de aanhangers kunt kommen en dan gelieke 

doar ut bos in, dan loopt die verder doar ok niet zo 

völle kapot. De fietsers, rolstoelrieders en 

skoetmobielkoereurs kunt dan zonder hinder van de 

autoos oaver ut verharde fietspad. De luu mut net as 

noe tog terugge loopen veur informaatsie in de skuure 

of as ze koffie wilt drinken bie de pas. De wichter kunt 



vrie spöllen in ut oerbos.  Zo heb ie iedereene tevrenne 

en wut de herberg der ok bie betrökken. Zo hoef ie ma 

een keer geld uut te geem en dan hep ie un mooi 

verharde weg wat nie meer stöf. Zol dit nog we ut geval 

wenne, dan kuj ut aaltied nog un bettie ankleejen met 

laage boskaasje. Doar hebt jullie weh ervaaring met. 

Hoe mooj wuj ut hem. Zo ziej ma weer daj met un 

bettie boern verstaand nog un heel enne kunt kom.  

Dan blef der meskien nog un bettie geld oaver um ut 

struinpad is noa te kieken. Noe is ut tussen de beume 

nog weh is un bettie modderig. Net of ut water doar 

nie aaltied weg wil. Ik klaage nie, doar is det stukkie te 

mooj veur. Ma mag thuus met de modderskoene nie zo 

na binnen hen. Al heb ik dan un mooj runtie e’loopen. 

 

 

 

 

 

 

 

 

 

 



Feest in Hoarle. 

 

Wat was der toch an de haand in Hoarle. Oaveral zag ik 

de vlagge uut hangn en toch was der niks te ziene op ut 

karmisterrein begin juni. Bie de sporthal was der ok a 

niks. Gin priesterfeest was der annekondigd in de 

karke. Zol Hoarle ut dan tog trechte hem e’kreegn, dat 

ze eindeluk un veilige oaverstek bie de N viemdattig as 

toezegging op papier han? Ok nie? Vertel mie det grote 

nie’js ma is. 

 

Ik wun ut uuteindelijk gewaa in de kraante en op 

sosie’jaal media. Hoarle hef un onlajn edietsie van ut 

karmisgebeurn hoaln op internet. Ut Hoales feest 

zonder karmse en tente, ma tog ut gevuul dat wie 

allemoal bie mekaare kon’n wenne in disse corona tied.  

Wat ok fijn was, dat de antivirus op oonse compjoeters 

hun wark bleem doene en oons niet verder hebt 

besmet. Ut valt ok nie met um anderhalve meter van 

oen scherm te bliem, want dan kuj ut hoaste nie 

leazen. Det is nie zo handig aj ok nog met wilt doene 

met de ‘bie huus kwis’. Of doej met de grote bingo 

met?  Neegn rondes wut der e’speld en ie mut de 

juuste cijfers op skriem. Alleene veur de mooje prieze 

woj a met doene. 



De wichters mössen ma ziene of ze de kluis konden 

kraaken. Veur de aanwiezingen mössen ze weh de 

stroate op. Tog em un frisse neuze haaln.  

Aj dan tog woln borrelen kon ie op feesboek trechte en 

kon ie daansen veur oene eigen caameraa op de 

muziek van dietjee blonde Geert. Oaver de tied hoem 

ze zig gin zorge te maaken, want der was hierveur tog 

gin vergunning neudig. Ut ging dan ok deur tut in de 

laate uurtjes. 

Al met al was ut un geslaagd feestje. De vlagge kon uut 

veur de luu, dit dit geniejaale plan hebt uutedach en tut 

in de puntjes tut uutvoer hebt e’brach.  

Zo blek ma weer hoe kreejatief Hoarle kan wenne in 

muuleke tieden. Ma niks is eigenlek moojer, dan daj ut 

Hoarles feest weer in ut echie kunt vieren. Hoppeluk 

kunt wie det volgend joar we weer doene en is alles 

terugge bie ut oale. Bedankt organiesaatsie, jullie hebt 

groot wark e’leavert. Pette of. 

 

 

 

 

 

 



Hard of hart. 

 

Heel em dach ik dat Wendy van Dijk in Hoarle was 

e’wes met zien HART in actie, want oaveral in ut dorp 

zie ik HARTJES stoane of hangen. Alleen bin ik ut oranje 

bussie van haar nie teegn e’kom.  

Noe heurde ik em laater dat plaatseluk belang de 

Hoarlese zorg un HART onder de riem wol stekken, 

want die hebt ut ma druk in disse tied. Ok Hoarle is 

HARD e’raakt, ma wie bint  en blieft un nuchter volk. 

Mantelzorgers die blieft ummekieken noa hun noaste. 

Ok de oldere luu kriegt op zien tied raambezuuk, un 

bluumpie of un kaarte in de briembusse. Det is ok 

HARTverwarmend um te ziene.  

Zelfs bie de pas wut aandacht e’vroagn um Hoarle 

Corona vrie te hoaln. Dus nie met tevölle volk ut bos in. 

Volgens mie giet det oarig goed, ok a kump ut mooje 

weer noe der weh weer an. Dan wult de luu noa 

buuten hen. Begriepeluk, ma ok angstig. Noe heb wie 

hier nog weh de ruumte en un hoop kui’jerpaadjes, zo 

kunt wie dus mooj alle kaanten uut.  

Un hoop luu leert noe in disse tied de natuur opnieuw 

te ontdekken. Un veurbeeld is de vogelbescherming, 

doar bint dit joar a heel völle kaarten e’download oaver 

vogels in oene eigen tuin. Der wut noe ok meer 



nestkassies e’bouwt en e’plaast. Nie alleene um meer 

vogels in eigen tuin te kriegen, ma ok de 

prossessierupse te bestrijden, want die bint ok a weer 

onderweg. Zo blieft wie bezig in oons mooje dorp 

Hoarle. HARTstikke mooj zolange wie mekaare ma de 

ruumte geeft. 

Ut is noe em HARD warken, ma HARTstikke goed dat 

wie det met en veur mekaare kunt en mag doene. 

HARTverwarmend hoe wie det weer veur mekaare 

kriegt met zien allen. Det dut oons Hoarles HART alleen 

ma sneller van kloppen.  

Deurumme wol ik met dit verhaaltie iedereene em un 

HART onder de riem stekken.  

 

 

 

 

 

 

 

 

 

 

 



Kei’jen. 

 

Aj weh is in ut bos loopt, dan zie’j wel is kei’jen liggen 

op ut pad. Det hef met oons bargachtige gebied te 

maaken, van uut de ies’tied. De grond woar wie op 

leaft is dus a heel old. Noe bint der weh verzamelaars 

van die kei’jen, want der bint weh heel völle 

verschillende soorten van.  

Kei’jooloogen wut ze dan ok weh is e’nuumt.  

De bint der wat van die kei’jen bie woar ie zelfs un 

vuurtie met kunt maken, aj ze dan teeng mekaare 

ketst. Vuursteen nuumt ze die ok weh is.  

Veural as ut weer is e’rengt hef en ut zaant un bettie 

wegge spuult is, dan bint ze gemakkelek te vinden. 

Soms bint ze heel ruw, ma der bint ok weh van die hele 

gladden bie. Die bint dan deur de joaren hen helemoal 

glad e’skuurd deur ut zaand hen. Die wut dan weh is 

mette nömm veur de sier as deekoraatsie. Ok wichter 

en hobbie’jisten bint der weh gek op. Ie kunt ze 

versieren of helemoal beskilderen en dan aans neer 

leng um der noa te goan kieken.  

Ut enigste waj eigenlek nie mut probeeren, is um de 

kei’jen te goan tellen in ut bos. Wet namelek uut eigen 

ervaring daj dan nog weh em bezig bint.  



Weet weh dat ik der ok un paar teegn bint e’kommen, 

die der gewoon neer e’leg bint. Soms langs ut fietspad, 

ma ok weh die as grenspoal dient tussen de 

verskillende gemeentes. Messkien umdat ze doar 

muulek de grond in kunt kommen, um doar un bord 

neer te kunnen zetten. Sommige bint a zo old, dat ze 

uut de veurige eeuw komt.  

Ma noe hek der eene zeene, den is messkien weh op 

un rengachtige dag e’brach, ma zeker nie ut de grond 

teveurskien e’spuult. Messkien heb ie ut zelf ok a weh 

e’zeene. Un moolenaarssteen bie de Mölle. Ut past 

weh bie ut gebouw met die naame.  

Der is doar ut laste joar oarig bie e’bouwt. Zie zoln toch 

nie stiekem de Mölle in ere herstellen. Det zol toch weh 

un nie’je trekpleister in Hoarle kun wun. Wie zult ut 

weh ziene. As doar meer oaver bekend wut, dan heur 

ie ut vanzelf weh. 

 

 

 

 

 

 

 



Hoop dat je van deze verzameling hebt genoten.  

 

Op mijn website staan nog meer verhalen en gedichten 

in deze bundelvorm. 

 

Kom, kijk en download op: 

https://haarle15.jouwweb.nl/verhalen-

gedichtenbundels 

 

Tot gauw. 

 

Met vriendelijke groet, 

Martin Wichink. 

